
Classification and typology of ceramic vessels of the Saka-Wusun period 
on the left bank of the Ile river (South-East Kazakhstan)

The classification and typology of ceramic vessels of the Saka–Wusun period from Southeastern Jetisu represent 
a comprehensive study aimed at systematizing archaeological material obtained during the excavations of the 
Sarytogay I and VIII, Togyzbulak, Temirlik, Shyryn, and Sharyn burial grounds. The work encompasses a morphological 
and functional analysis of the vessels. The main goal of the study is to develop a unified classification system that 
refines cultural and chronological characteristics and identifies typological groups of ceramics. The classification and 
typology of the vessels were carried out on the basis of the approaches developed by A.A. Bobrinsky, Yu.B. Tsetlin, 
and V.F.  Gening for the analysis and methodological study of ancient ceramic forms. The study concludes that 
the complexes demonstrate similarities while also exhibiting distinctive features in the pottery of the Jetisu sites. 
The proposed typology helps to identify regional and intercultural connections that reflect processes of cultural 
integration and interaction with neighboring archaeological complexes. The results of the research are significant 
for reconstructing the socio-economic structure, subsistence practices, and ritual traditions of the population of the 
Saka–Wusun period. Based on long-term archaeological excavations, the study refines the dating of the sites, reveals 
patterns in vessel morphology and decorative motifs, and contributes to a deeper understanding of the historical 
and cultural development of the region.

Іле өзенінің сол жағалауындағы сақ-үйсін дәуірі қыш ыдыстарының жіктелуі 
және типологиясы (Оңтүстік-Шығыс Қазақстан)

Сақ-үйсін дәуіріне тән оңтүстік-шығыс Жетісу өңірінің қыш ыдыстарын жіктеу мен түрге бөлу – 
Сарытоғай  І, VІІІ, Тоғызбұлақ, Темірлік, Шырын және Шарын қорымдарында жүргізілген қазба барысында 
алынған археологиялық материалдарды жүйелеуге бағытталған кешенді ғылыми зерттеу болып табылады. 
Жұмыста қыш бұйымдардың морфологиялық және функционалдық ерекшеліктері – олардың пішіні, өрнегі, 
пропорциясы мен дайындалу тәсілдері жан-жақты талданады. Зерттеудің негізгі мақсаты – қыш бұйымдардың 
мәдени-хронологиялық тұрғыдан нақтылауға және типологиялық топтарға бөлуге мүмкіндік беретін 
бірыңғай классификациясын жіктейтін жүйе құру. Ыдыстардың жіктелуі мен типологиясы А.А. Бобринский, 
Ю.Б. Цетлин және В.Ф. Генинг әзірлеген ең ерте керамика формаларын талдау мен зерттеу әдістемелеріне 
негізделіп жүргізілді. Зерттеу нәтижесінде Жетісу ескерткіштерінде керамикалық кешендердің өзара 
ұқсастығы сақталғанымен, әрбір ескерткішке тән өзіндік белгілердің де бар екендігі анықталды. Ұсынылған 
типология аймақтық және мәдениаралық интеграциялық байланыстарды анықтауға, көрші археологиялық 
мәдениеттермен өзара ықпалдастық деңгейін бағалауға мүмкіндік береді. Алынған нәтижелер сақ-үйсін 
қоғамының әлеуметтік-экономикалық құрылымын, шаруашылық қызметін және ғұрыптық дәстүрлерін қайта 
қалпына келтіруде маңызды рөл атқарады. Көпжылдық археологиялық зерттеулерге негізделген бұл жұмыс, 
ескерткіштердің мерзімделуін айқындаумен қатар, қыш бұйымдардың пішіндік және өрнектік заңдылықтарын 
басты назарға ала отырып, өңірдің тарихи-мәдени дамуын тереңірек түсінуге мүмкіндік береді.

Классификация и типология керамических сосудов 
сако-усуньского периода левобережья реки Иле (Юго-Восточный Казахстан)

Классификация и типология керамических сосудов сако-усуньского периода Юго-Восточного Жетысу 
представляют собой комплексное исследование, направленное на систематизацию археологического 

материала, полученного при раскопках могильников Сарытогай І, VІІІ; Тогызбулак, Темирлик, Шырын и Шарын. 
Работа охватывает морфологический и функциональный анализ сосудов. Основная цель исследования 
заключается в создании унифицированной системы классификации, позволяющей уточнить культурно-
хронологические характеристики и выделить типологические группы керамики. Классификация и типология 
сосудов проведена на основе разработанных А.А. Бобринским, Ю.Б. Цетлиным и В.Ф. Генингом подходов к 
анализу и методике изучения форм древней керамики. Сделан вывод о сходстве комплексов при наличии 
индивидуальных черт посуды памятников Жетысу. Разработанная типология способствует выявлению 
региональных и межкультурных связей, отражающих процессы культурной интеграции и взаимодействия с 
соседними археологическими комплексами. Результаты исследования имеют значение для реконструкции 
социально-экономической структуры, хозяйственной деятельности и обрядовой практики населения сако-
усуньского времени. Базируясь на данных многолетних археологических раскопок, работа уточняет датировку 
памятников, выявляет закономерности в формообразовании и декоративных мотивах, способствуя более 
глубокому пониманию историко-культурного развития региона.

Казахстан, ИРН BR22082505.

1 Кіріспе
Қыш ыдыстар Жетісу аумағында әртүрлі тарихи кезеңдерде орын алған мәдени, 

экономикалық және әлеуметтік үдерістерді қайта қалпына келтіруде айрықша ғылыми әлеуетке 
ие, маңызды археологиялық дереккөз болып табылады. Әсіресе олар ерте темір дәуіріндегі 
Орталық Азияға тән бірегей мәдени өзгерістер мен әлеуметтік-экономикалық қайта құрылымдар 
кешенімен сипатталатын сақ дәуірін зерттеуде ерекше маңызға ие. Аталған кезеңде қыш өндірісі 
көне қоғамдардың материалдық мәдениеті мен күнделікті тұрмысында жетекші орын алып, 
технологиялық дәстүрлердің деңгейін, шаруашылық қызметтің сипатын және мәдениаралық 
байланыстарды айқын бейнеледі. Осы тұрғыдан алғанда қыш ыдыстарды кешенді археологиялық 
тұрғыда зерттеу аймақтың тарихи-мәдени дамуын тереңірек түсінуге мүмкіндік береді.

Сақ дәуіріндегі қыш өндіріс мәдениетін талдауға арналған иллюстрациялық материал ретінде 
Алматы облысы Ұйғыр ауданы аумағында орналасқан Сарытоғай I, VIII, Шарын, Шырын, Темірлік 
және Тоғызбұлақ қорымдарының обаларынан алынған қыш ыдыстар пайдаланылды.

Қыш ыдыстарды зерттеу ежелгі қоғамның тұрмыстық тәжірибесі мен ғұрыптық дәстүрлерін 
қайта қалпына келтіруге мүмкіндіктер береді. Қыш ыдыстардың морфологиясын, өрнектелуін, 
конструкциялық ерекшеліктерін және функционалдық қызметін жан-жақты талдау әлеуметтік 
құрылымның негізгі қырларын айқындауға, мәдениаралық байланыстардың сипатын анықтауға 
әрі нақты тарихи қауымдастыққа тән шаруашылық қызметтің ерекшеліктерін тереңірек зерделеуге 
мүмкіндік береді.

Зерттеу барысында алынған деректер Жетісу өңірінің тарихы мен материалдық мәдениеті 
туралы түсініктерді едәуір кеңейтіп, Орталық Азиядағы ежелгі өркениеттердің эволюциясын 
неғұрлым тұтас түрде пайымдауға жол ашады. Жалпы алғанда, бұл нәтижелер аймақтың дамуындағы 
ерте кезеңдерде далалық және тау етегі белдеулерінде жүріп өткен мәдени-тарихи үдерістердің 
аясында жергілікті археологиялық материалды кең ауқымды ғылыми контекске енгізуге мүмкіндік 
береді.

Археологиялық зерттеулердің көпжылдық тәжірибесі қыш ыдыстарды талдаудың негізінен үш 
басты міндетті шешуге бағытталатынын көрсетеді: біріншіден, тарихи үдерістердің салыстырмалы 
хронологиясын анықтау; екіншіден, тұрғындардың әртүрлі топтары арасындағы тарихи-мәдени 

АЙТҚҰЛ Х.А., ТУЛЕГЕНОВ Т.Ж., 
АМАРГАЗИЕВА А.Ж., МЯКИШЕВА О.А. 

Іле өзенінің сол жағалауындағы сақ-үйсін дәуірі 
қыш ыдыстарының жіктелуі және типологиясы 

байланыстарды айқындау және сипаттау; үшіншіден, Жетісу өңірінің қазіргі этникалық келбетін 
қалыптастыруға негіз болған этномәдени өзгерістерді қайта қалпына келтіру.

2 Материалдар мен әдістемелер
2.1 Зерттеу әдістемесі
Қыш ыдыстарды археологиялық жіктеу мен типке бөлу үшін ыдыстар морфологиялық 

талданып, олардың пішіндері, пропорциялары, конструкциялық ерекшеліктері және сәндік 
элементтері (ою-өрнектер) қарастырылады. Дегенмен, жинақталған материалдардың көп болуына 
қарамастан, қазіргі археологияда ежелгі қыш ыдыстардың пішіндерін талдауда бірізді тәсіл мен 
жалпы қабылданған әдістеме әлі де қалыптаспаған. Бұл әртүрлі зерттеу мектептерінің деректерін 
салыстыруда әдіснамалық кедергілер туындатып, салыстырмалы және аймақаралық зерттеулер 
үшін біртұтас жүйелі базаны қалыптастыруда қиындықтар тудырады [Мыльникова 2014: 31–43].

Сақ дәуірі қыш ыдыстарын зерттеудің өзектілігі жинақталған археологиялық материалды 
жүйелеу қажеттілігімен және сақ тайпаларының мәдени тәжірибесі туралы түсініктерді тереңдетумен 
анықталады. Зерттелген қорымдардан алынған қыш ыдыстардың морфологиялық талдауы Жетісу 
өңіріндегі ежелгі қоғамның шаруашылық құрылымы мен мәдени үдерістер арасындағы өзара 
байланыстарды зерттеуге жаңа перспективалар ашады.

Қыш ыдыстар археологиялық құбылыс ретінде әлеуметтік құрылыммен, сондай-ақ шикізатты 
өңдеуге байланысты діни және ғұрыптық тәжірибемен тығыз байланысты, бұл оларды сақ-үйсін 
қоғамының экономикалық динамикасын зерттеу үшін маңызды дереккөз етеді. Біз табылған 
ыдыстарды, олардың мүмкін болатын функционалдық аспектілерін ескере отырып – күнделікті 
тұрмыстық және ғұрыптық пайдалану тұрғысынан талдаймыз. Мұндай тәсіл сақ-үйсін дәуірінің 
мәдени-тарихи ортасын қалпына келтіруге және өңірдің ежелгі тұрғындарының дүниетанымдық, 
шаруашылық және әлеуметтік ұстанымдарын көрсететін материалдық мәдениеттің ерекшеліктерін 
айқындауға мүмкіндік береді.

Қыш материалын зерттеу аясында ерекше маңызға ие ғылыми тәсілдер А.А.  Бобринский 
[1986] мен Ю.Б. Цетлин [2005; 2012] әзірлеген әдістемелер болып табылады. Олардың еңбектері 
ыдыстардың пішіндерін түріне қарай ажырату әдістерін жүйелеу және жіктеу кезінде қолданылатын 
арнайы терминологияны нақтылау негізін қалайды. Аталған зерттеушілер қалыптастырған 
әдістемелік-методологиялық принциптерді, аналитикалық процедураларды біріздендіруге және 
археологиялық материалды түсіндіру дәлдігін арттыруға ықпал етеді, бұл оларды ежелгі қоғамның 
қыш жасау технологиясын зерттеуде негізгі құрал болады.

А.А.  Бобринский ыдыстардың пішіндерін зерттеудің екі негізгі тәсілін бөліп көрсетті: 
ассоциативтік және аналитикалық. А.А. Бобринскийдің пікірінше, аналитикалық тәсіл пішіндерді 
элементарлық бөлшектер жиынтығы ретінде қарастыруды және осы құрамдас бөліктерді айыру мен 
зерттеудің арнайы әдістерін әзірлеуді талап етеді. Осы тәсілді қолдану тәжірибесі бойынша «көзе», 
«құмыра», «тостаған», «саптыаяқ» және т. б. терминдер қалыптасты [Бобринский 1986: 44–47].

А.А. Бобринский тұжырымдамасына сәйкес, қыш ыдыстардың пішіні олардың конструкциялық 
ерекшеліктерін айқын көрсетеді. Ол қыш ыдысты материалда сақталған ақпаратты жеткізетін құрал 
ретінде қарастырады, мұнда ыдыстың қалыптасу принциптері мен оны жасау процесінің негізі 
бейнеленеді. А.А. Бобринскийдің пікірінше, ыдысты талдаудың негізінде пішінді «пайдаланылған 
материал құрамы неғұрлым көп болған жағдайда – иілімді шикізатты физикалық әрекеттердің 
нәтижесінде сығымдау, кеңейту және көтеру жүйесін қолдану мүмкіндігі»1 ретінде қарастыру 
ұстанымы жатуы керек. Осылайша, ыдыстың морфологиясы тек эстетикалық талғамдар немесе 
мәдени дәстүрлердің нәтижесі ретінде емес, ең алдымен шебердің технологиялық әрекеттерінің 

1 осы және ары қарай аударма авторлардікі

және қыш ыдыстың конструкциялық қалыптасуын анықтайтын заңдылықтардың салдары ретінде 
түсіндіріледі [Бобринский 1986: 44].

А.А. Бобринскийдің қыш ыдыстардың пішіндерін зерттеуге қатысты әдіснамалық 
ұстанымдары Ю.Б. Цетлиннің еңбектерінде әрі қарай талданды [Цетлин 2005: 69–75; 2012: 142]. 
Ғалым ыдыстарды зерттеудің үш жалпы әдіснамалық тәсілін ұсынды: эмоционалды-сипаттамалық 
тәсіл, формалды-жіктеу және тарихи-мәдени тәсіл [Цетлин 2012: 142].

Тарихи-мәдени талдау тәсілі аясында қыш ыдыстардың пішіндері Ю.Б. Цетлин бойынша 
«нақты заттарда материалданған көзеші еңбегі нәтижесі» ретінде қарастырылады, мұнда әр 
ыдыста шеберлердің технологиялық дәстүрлері мен тұтынушылардың мәдени нормалары көрініс 
табады. Осы тұжырымдамаға сәйкес, әр ыдыс бірнеше негізгі параметрді ескере отырып талдануы 
тиіс:

1. Табиғи құрылымы – яғни ыдысты құрайтын бөліктердің (мойны, бүйірі, табаны (түбі) және 
т. б.) құрамдық ерекшеліктері;

2. Пішіннің жалпы пропорционалдығы, оны ыдыстың биік, орташа немесе аласа түрі сияқты 
категориялар арқылы анықтау;

3. Функционалдық мақсаты, яғни заттың қолданылу ерекшелігін айқындауға мүмкіндік 
беретін сипат.

Мұндай көпдеңгейлі талдау ыдыс жасау технологиялық жүйесін және оның қызмет еткен 
қоғамның мәдени ерекшеліктерін жан-жақты қалпына келтіруге мүмкіндік береді.

Қыш бұйымдарының морфологиясын зерттеуде В.Ф.  Генингтің ұсынған және тәжірибеде 
қолданған әдістемесі пайдаланылды [Генинг 1973: 114–135; 1992]. Зерттелетін кешендерді сипаттау 
үшін келесі терминология қолданылды: ернеу, мойын бөлігі, иық бөлігі, бітімі (денесі), түп жағы, 
түбі [Генинг 1973: 115–116].

В.Ф. Генингтің ұсынған тәсілінің мәні мынада: қышқа қатысты барлық «есептеулер» 
математикалық көрсеткіштер арқылы бейнеленуі мүмкін. Сол себепті жеке кешендердің өзара 
ұқсастығы мен айырмашылығы нақты сандық мәндер арқылы көрінеді. Бағдарлама салыстырмалы 
талдау үшін объективті деректер алуға мүмкіндік береді және қыш ыдыстардың сипаттамаларын 
бейнелейтін белгілерді есепке алу үшін негізгі принциптерді қамтиды.

В.Ф. Генинг бойынша ыдыстың денесінде оның түрін анықтайтын бөлшектер айқындалады. 
Жеке бөлшектердің абсолюттік өлшемдері ыдыстың параметрлерін құрайды: Дв (диаметр венчика) 
– ернеу бойынша диаметр, Дг (диаметр горловины) – мойын (немесе мойынның негізі) диаметрі, 
Дт (диаметр тулова) – бітім бойынша ең үлкен диаметр, Дд (диаметр дна) – түбінің диаметрі, 
Н (высота сосуда) – ыдыстың биіктігі, Нг (высота горловины) – мойын биіктігі, Нпл (высота плечика) 
– иық биіктігі, Нпр (высота придонной части) – түп жағының биіктігі. Параметрлердің қатынастары 
бес көрсеткіш категориясы аясында (өте кішіден өте үлкенге дейін) таратылады, бұл кешеннің 
жалпы сипаттамасын алуға мүмкіндік береді. Жеке ыдыс үшін, оның нақты пішіні мен өлшеміне 
байланысты, әр параметр категориясы басқа параметрлерге тәуелді болады. Параметрлердің 
қатынастары салыстырмалы мәндерді – пішін көрсеткіштерін береді, бұл ыдыстың пішіні туралы 
түсінік қалыптастыруға мүмкіндік береді [Генинг 1973: 115–121]. Біздің жіктеуіміз үшін оның 
алты көрсеткіші қолданылды: жалпы биіктік, мойын биіктігі, мойын ені, мойын профилі, бітім 
биіктігі және түбінің ені.

2.2 Материалға сипаттама
Алматы облысы Ұйғыр ауданы аумағында орналасқан Сарытоғай  I (шығыс және батыс 

топтары), Сарытоғай VIII, Шарын, Шырын, Темірлік және Тоғызбұлақ қорымдарынан табылған 
қыш ыдыстар коллекциясы (1-сур.) сақ дәуіріндегі қыш өндірісінің байлығы мен әртүрлілігін 

АЙТҚҰЛ Х.А., ТУЛЕГЕНОВ Т.Ж., 
АМАРГАЗИЕВА А.Ж., МЯКИШЕВА О.А. 

Іле өзенінің сол жағалауындағы сақ-үйсін дәуірі 
қыш ыдыстарының жіктелуі және типологиясы 

көрсететін маңызды археологиялық кешенді құрайды. Бұл материалдар пішіндер, өлшемдер және 
конструкциялық шешімдер бойынша кең спектрді таныстырады, соның арқасында оларды ерте 
темір дәуірі қоғамының мәдени дәстүрлерін және әлеуметтік ерекшеліктерін зерттеуге бағалы 
дереккөзі ретінде қарастыруға болады.

Коллекцияны талдау барысында ыдыстар морфологиялық белгілер мен функционалдық 
мақсатына қарай жүйеленді, бұл бірнеше негізгі топтарды айқындауға мүмкіндік берді. Әр топ өзіне 
тән пішін қалыптастыратын элементтер жиынтығы мен өлшемдік параметрлерімен сипатталады. 
Бұл айырмашылықтар ежелгі шеберлердің технологиялық дағдыларын және мәдени-тарихи 
контексті қайта қалпына келтіруде маңызды рөл атқарады.

Жіктеу кезінде типологиялық әдіс қолданылып, бірнеше ыдыс түрлері бөлінді. Сонымен қатар 
биіктік көрсеткіші, мойын параметрлері (бар болған жағдайда) және биіктік-мойын коэффициенті 
арасындағы комбинациялық қатынас негізінде қосымша топтастыру жүргізілді. Мұндай тәсіл 
морфологиялық серияларды дәлірек анықтауға және өңірдің сақ қыштарының дәстүріне тән 
тұрақты конструкциялық схемаларды айқындауға мүмкіндік берді.

1-сур. Ескерткіштердің орналасқан жерін көрсететін карта-схема. ©Google Maps.
Орындаушы: Е.Ж. Рахманқұлов

Fig. 1. Schematic map showing the locations of the sites. ©Google Maps.
Prepared by E. Rakhmankulov

Рис. 1. Карта-схема с указанием мест расположения памятников. ©Google Maps.
Исполнитель: Е.Ж. Рахманкулов

Сарытоғай I қорымы мен Сарытоғай қонысының қыш кешені біртұтас және әлеуметтік 
маңызы бар серияны құрайды, онда Жетісу аймағындағы сақ ескерткіштеріне тән морфологиялық 
ерекшеліктер айқын көрінеді. Бұл кешен жоғары біркелкілікке және нақты сақталатын ұқсастықтарға 
ие болғандықтан, оны сақ-үйсін дәуіріндегі қыш дәстүрін қайта қалпына келтіруге арналған нақты 
материал ретінде қарастыруға болады.

Аталмыш ескерткіштердің ыдыстарын зерттеу барысында негізгі морфологиялық элементтер 
анықталды: ернеу, мойын, бітімі (денесі) және түбі. Ыдыстар бітімінде олардың конструкциялық 
бөлшектері тіркелген, олардың болуы мен ерекшеліктері ыдыстардың типологиялық тиесілігін, 
сондай-ақ пішін мен өлшемдік сипаттамаларын анықтайды. Морфологияны осылай сипаттау 
тәсілі пішін қалыптастыру шешімдерінің әртүрлілігін көрсететін айқын жіктеу схемасын жасауға 
мүмкіндік берді.

Қыш коллекциясы бірнеше негізгі ыдыс түрлерінен тұрады: тостағандар, тұтқасы бар 
ыдыстар (саптыаяқтар), түбі дөңгеленген көзелер бар, сондай-ақ құмыралар, қазан және ғұрыптық 
ыдыс. Ыдыстар өрнектелмеген, алайда кейбір ыдыстарда қосымша пішіні әртүрлі тұтқалар мен 
шүмектер сынды мүсіндік түрлері кездеседі, бұл коллекцияның функционалдық және эстетикалық 
ерекшелігін айқындайды. Ыдыстардың көпшілігі беті қоңыр ангобпен сырланған, сирек жағдайда 
қызыл ангобпен әрлеген бұйымдар кездеседі, бұл шеберлердің технологиялық әдістерін немесе 
эстетикалық талғамдарын көрсетеді.

3 Талқылау мен нәтижелер
Сарытоғай аңғарындағы археологиялық ескерткіштерді әр жылдары зерттеген археологтар 

қатарында Е.И. Агеева, К.А. Ақышев, Г.А. Кушаев, Т.Ж. Тулегенов және басқалары бар [Агеева 
1961; Акишев, Кушаев 1963; Тулегенов және т. б. 2024: 207–235]. Бұл зерттеулер барысында алынған 
кейбір материалдар әлі күнге дейін жарияланбаған күйінде сақталған.

1992  ж. Қазақстан Республикасының Мәдениет министрлігінің және Ұлттық ғылым 
академиясының тапсырмасы бойынша Ә.Х.  Марғұлан атындағы Археология институты мен 
«Қазқайтажаңарту» институтының атсалысуымен Жетісу археологиялық-мәдени экспедициясының 
(ЖАМЭ) бір жасағы К.А.  Ақышевтың басшылығымен Шарын өзенінің аңғарында, «Шарын 
мемлекеттік ұлттық табиғи паркі» аумағында орналасқан Сарытоғай қонысын зерттеді. Сарытоғай 
қонысының археологиялық материалы (б.д.д. IV–I  ғғ.) тас еңбек құралдары мен көптеген қыш 
фрагменттері қазіргі таңда ҚР Ұлттық орталық музейі Археология қорында сақтаулы. Табылған 
материалдардың бір бөлігі мәдени қабаттан алынған, ал бір бөлігі – қазбадан тыс материалға жатады. 
Дегенмен, қыш кешені фрагменттерінің өзі ыдыстардың пішін әртүрлілігін, жасалу ерекшеліктерін 
және әрлеу мәнерін айқын көрсетеді.

2013 ж. Алматы облысы Ұйғыр ауданына қарасты Шошанай ауылының оңтүстігінде, «Есік» 
музей-қорығының қызметкерлері екі жерлеу нысанында археологиялық зерттеу жұмыстарын 
жүргізді. Аталған жерлеулерден табылған қыш бұйымдар кешені үш ыдыстан тұрады, олардың 
екеуі – № 1 жерлеуден табылған құмыра мен көзе – қанағаттанарлық деңгейде сақталған [Тулегенов, 
Иванов 2019: 93–94].

2024 ж. шығыс және батыс топтардан тұратын Сарытоғай  I қорымына археологиялық 
зерттеулер жүргізілді. Қорым солтүстіктен оңтүстікке қарай тізбектеле орналасқан 242 обаны 
қамтиды, олардың қатарында ірі патшалық обалар да бар [Айтқұл, Мұхтарова 2024: 128–135]. 
Сарытоғай I қорымының шығыс және батыс топтарындағы 20 обаға жүргізілген қазба жұмыстары 
нәтижесінде 30-дан астам қыш ыдыстардан тұратын коллекция жиналды [Айтқұл және т. б. 2024: 66–
72]. Жетісу өңіріндегі б.д.д. IV–I ғғ. жататын сақ дәуірі жерлеулерінде өндірістегі қолдан жасалған 

АЙТҚҰЛ Х.А., ТУЛЕГЕНОВ Т.Ж., 
АМАРГАЗИЕВА А.Ж., МЯКИШЕВА О.А. 

Іле өзенінің сол жағалауындағы сақ-үйсін дәуірі 

қыш ыдыстардың басым бөлігін жергілікті және импорттық бұйымдар құрайды [Тулегенов және 
т. б. 2024: 207–235].

Сарытоғай VІІІ, Тоғызбұлақ, Темірлік, Шырын және Шарын обалы қорымдарында далалық 
археологиялық зерттеу жұмыстары 2025 ж. жүргізілді. Зерттелген нысандардан үйінді құрылысы, 
жерлеу құрылымдары және бірге жерленген заттар (инвентарь) табылды. Археологиялық қазба 
жұмыстары барысында металдан (алтын, темір, қола) жасалған бұйымдар мен қыш ыдыстар алынды. 
Қыш коллекциясы пішіндерінің алуан түрлілігімен ерекшеленеді және кейбір жағдайларда дайындау 
сапасының жоғары деңгейімен, мұқият жасалуымен сипатталады. Табылған бұйымдар камералдық 
өңдеуден өткізіліп, сақтауға «Есік» музей-қорығының қорына тапсырылды. Жалпы саны 51 қыш 
ыдыс зерттелді: бір ыдыс ҚР Ұлттық орталық музейінің (ҚР ҰОМ) қорынан (ЖАМЭ қазбалары, 
1992  ж., жетекшісі К.А.  Ақышев), 50-і 2024–2025 жж. зерттеулер нәтижесінде табылған «Есік» 
музей-қорығының коллекциясынан. Сарытоғай І қорымының қыш ыдыстарының морфологиялық 
көрсеткіштерін, Шошанай елді мекені маңындағы № 1 жерлеу кешенін және Сарытоғай қонысының 
материалдарын талдау нәтижесінде ыдыстардың негізгі бөлігін Жетісу өңіріндегі сақ-үйсін дәуіріне 
тән қыш ыдыстардың пішіндік түрлеріне жатқызуға болатыны анықталды, тек жекелеген ыдыстар 
ғана ерекшеленеді. Сонымен қатар отандық ғалымдар тарапынан сақ дәуірі керамикасына арналған 
көптеген ғылыми зерттеулер жүргізілгеніне қарамастан, осы кезеңнің қыш бұйымдарын сипаттауға 
арналған бірізді терминологиялық қор әлі күнге дейін қалыптаспағанын атап өту қажет.

Аталған жұмыста жоғарыда көрсетілген ескерткіштерден алынған қыш ыдыстар 
коллекциясына жүйелеу мен жіктеу жүргізіліп, Жетісу өңірінің қыш бұйымдарына бейімделген 
терминологиялық топтамасы қалыптастырылды.

Тостағандарға – ернеуінің диаметрі түбінің диаметрінен едәуір үлкен болатын ыдыстар 
жатқызылды. Саптыаяқтарға – ішуге арналған, бір тұтқасы бар шағын ыдыстар, көзелерге – мойны 
аласа немесе мүлде жоқ, пішіні әртүрлі ыдыстар, ал құмыраларға – мойны биік, пішіні алуан түрлі 
қыш ыдыстар бөлінді. 

Зерттелген ескерткіштерден алынған ыдыстардың басым бөлігі түбі домалақ, әртүрлі деңгейде 
жайпақтанған пішінмен сипатталады. Л.А. Краева сармат дәуірі қышын жүйелеу барысында ыдыс 
түбінің жайпақтануы домалақ түпті ыдысты қатты бетке соғу арқылы немесе арнайы құралмен (қол 
тоқпақ) түбіне соққы жасау нәтижесінде жүзеге асқанын, ал кейбір жағдайларда «жайпақтықтың» 
қалыптасуы, ыдысты құрастыру үдерісінің өзінде пайда болғанын атап өтеді [Краева 2020: 100].

Сарытоғай қонысы мен қорымынан алынған қыш ыдыстарды зерттеу барысында алты топ 
анықталып, әр топта бірнеше түр белгіленді:

Бірінші топ: тостағандар – ең көп тараған топ, 22 дана (2-сур.). Тостағандардың өлшемдері: 
биіктігі 6,5–11,8 см, ернеуінің диаметрі 10–34,5 см. Басқа топтардан ерекшелігі – тостағандардың 
жіңішке түбі, ыдыстың қабырғаларына біртіндеп өтеді.

Үш түр ерекшеленді:
1-түр – бітімі жартышар тәрізді, түбі домалақ. Ернеуінің пішіні әртүрлі:
• ернеуі тік, шеті көлденең кесілген;
• ернеуі тік, сәл сыртқа қиғаш шығып, аздап ішке қарай иілген алаңшасы бар;
• ернеуі үшбұрыш пішінді, сәл сыртқа қисайып, аздап ішке қарай иілген алаңшасы бар:
2-түр – бітімі жартышар тәрізді, ернеуі тік, шеті сәл сыртқа қиғаш шығып, қиғаш ұшталған, 

түбі жалпақ. Ыдыстың беті қызыл ангобпен әрленген, жылтыратылған;
3-түр – бітімі жартышар тәрізді, ернеудің астында әлсіз ойық бар, түбі домалақ.
Барлық тостағандар қолмен сомдалып жасалған, шүберек тәрізді шаблонға салынған. Мұндай 

ыдыстар Қапшағай ІІІ, Өтеген ІІІ, Шолақ-Жиде 1, Бесшатыр II және т. б. қорымдарынан табылған 
[Акишев, Кушаев 1963: 268];

ДАЛАЛЫҚ ЗЕРТТЕУЛЕР – FIELD STUDIES – ПОЛЕВЫЕ ИССЛЕДОВАНИЯ 

2-сур. 1-топ – шаралар. I тип – a, b; II тип – a; III тип – a, b; IV тип – a. 
Фотосурет А.Ж. Амаргазиеванікі, орындаушы: Е.Ж. Рахманқұлов

Fig. 2. Group 1 – bowls. Type I – a, b; Type II – a; Type III – a, b; Type IV – a. 
Photo by A. Amargaziyeva; Prepared by E. Rakhmankulov

Рис. 2. Группа 1 – чаши. I тип – a, b; II тип – a; III тип – a, b; IV тип – a. 
Фото А.Ж. Амаргазиевой, исполнитель: Е.Ж. Рахманкулов

АЙТҚҰЛ Х.А., ТУЛЕГЕНОВ Т.Ж., 
АМАРГАЗИЕВА А.Ж., МЯКИШЕВА О.А. 

4-түр – көлденең тұтқасы бар тостаған, көлденең қимасы домалақ, ернеу шеті бойымен ашық 
түтік тәрізді шүмегі бар, ернеуі тік, аздап ішке қарай иілген, шеті домалақ, түбі жалпақ.

Осы түрдегі ыдыс коллекцияда бір ғана данамен көрсетілген. Сармат дәуірі қыш бұйымдарын 
талдай отырып, К.Ф. Смирнов мұндай түрдегі ыдыстардың қызыметін анықтаған. Оның пікірінше, 
сүт, қымыз немесе басқа сұйық тамақтарды сақтау үшін түтікшелі шүмек көзелер, сондай-ақ, кейде 
тұтқасы бар, тар мойынды ыдыстар қолданылған [Смирнов 1964: 115; Краева 2017: 255]. Сонымен 
қатар ғалым мұндай қыш түрлерінің шығу тегін сақ дәстүрімен байланыстырады [Смирнов 1964: 
118–119]. Л.А. Краева бұл гипотезаны Орынбор облысындағы Ақоба 2 обалы қорымынан (2-жерлеу) 
табылған жауынгердің жерлеу рәсімінде растаған. Бірнеше жерлеу орындарынан тұратын обаның 
орталық дромостағы көне жер беті деңгейінен табылған түтікшелі шүмегі бар ыдыс бөліктері 
зерттеушілер пікірінше, Жетісу сақтарына тән сипатта болып есептеледі [Қадырбаев 1984: 91–
93; Таиров, Гаврилюк 1988: 144–145; Моргунова, Краева 2012: 160–162]. Ә.Х. Марғұлан мұндай 
шүмекті ернеу пішінінің сақ дәуіріндегі кең таралған түтікшелі шүмек көзелердің прототипі 
екенін растаған [Маргулан 1979: 231]. Түтікшелі шүмек көзелер Орталық Қазақстандағы сақ 
қоныстарынан табылған [Бейсенов, Ломан 2007: 156].

Ернеуі кең ашық және тұтқасы бар тостаған пішінді ыдыстар ғұрыптық ыдыс ретінде де 
қолданылған болуы мүмкін, алайда олар өте аз [Краева 2017: 255; Смирнов 1964].

Ұқсас ыдыстар Таулы Алтайдағы қорымдардан табылған: Қызыл-Жар‑3, Жоғарғы Еланда‑2, 
Қастахта және Барбұрғазы‑1. Шүмекті ыдыстар, аз болуына қарамастан, ерте темір дәуірінде бүкіл 
таулы Алтайда таралған [Могильников 1983: 48].

Түтікшелі шүмекті көзелер Жетісу мен Арал маңы сақтарына тән және олар осы өңірлерде 
кең таралған. Атап айтқанда, Оңтүстік Түгіскен қорымдарының материалдарында аталған ыдыс 
түрі б.д.д. VII–V ғғ. басындағы кешендерден табылған. Кейбір болжамдарға сәйкес, түтікшелі 
шүмек ыдыстардың шығу тегі Шығыс Түркістан (Синьцзян) мәдениеттерімен байланысты болуы 
мүмкін [Киреев, Радовский 2023: 42–61].

Екінші топ: саптыаяқтар – коллекцияда Сарытоғай І қорымы мен Шошанай елді мекені 
маңындағы №  1 жерлеуден алынған 11 дана саптыаяқтар (3-сур.). Саптыаяқтардың өлшемдері: 
биіктігі 8,7–21,2 см (кейбіреулері 13 см дейін), ернеуінің диаметрі 8,6–14 см; бітімінің диаметрі 
11,5–17,5 см, тұтқасының диаметрі 4,3–5,5 см, ені 1,6–2,2 см.

Басқа қыш топтардан ерекшелігі – саптыаяқтардың бітімі әртүрлі: көзеге ұқсас, домалақ және 
құмыра тәрізді пішіндер кездеседі; түбі ыдыстың қабырғаларына біртіндеп жалғасады. Тағы бір 
ерекшелігі – саптыаяқтардың көпшілігінің күйдірілуі әлсіз, алайда жақсы күйдірілгендері де бар. 
Ыдыстардың беті қоңыр ангобпен сырланған, ал екеуі қызыл ангобпен әрленіп, жылтыратылған. 
Сондай-ақ күйе қалдықтары да сақталған. Бұл деректер бойынша, саптыаяқтар сұйықтықтарды 
сақтау үшін қолданылған және асхана ыдыстарының қатарына жатқызуға болады.

Саптыаяқтарды төрт түрге бөліп қарастыруға болады:
1‑түр – бітімі домалақ (құмыра тәрізді), мойны цилиндрлі, ернеуі тік, сәл сыртқа қисайған, 

шеті домалақ, түбі домалақ, жайпақ. Тұтқасы ілмек тәрізді, жоғарғы бөлігі иығына, төменгі бөлігі 
бүйірінің ортасына бекітілген. Тұтқасы көлденең қимасы домалақ, бойында ойық бар. Бұл түрге 
Шошанай елді мекені маңындағы № 1 жерлеуден бір, Сарытоғай І қорымынан екі саптыаяқ жатады.

2‑түр – бітімі домалақ, түбі жайпақ, ортасы ойыс. Мойны биік, цилиндрлік, ернеуі тік, шеті 
домалақ. Тұтқасы ілмек тәрізді, жоғарғы бөлігі ернеудің астындағы цилиндрлік мойынға, төменгі 
бөлігі бітімнің ортасына бекітілген. Тұтқасы көлденең қимасы домалақ, бойында ойық бар. 
Ыдыстың беті тегістелген, қоңыр ангобпен әрленген, бетінде күйе қалдықтары бар.

ДАЛАЛЫҚ ЗЕРТТЕУЛЕР – FIELD STUDIES – ПОЛЕВЫЕ ИССЛЕДОВАНИЯ 

3‑түр – бітімі домалақ тәрізді, мойны ойыс, ернеуі тік, сәл сыртқа қисайған, шеті көлденең 
кесілген, түбі жайпақ. Тұтқасы ілмек тәрізді, жоғарғы бөлігі иығына, төменгі бөлігі бітімнің 
ортасына бекітілген. Тұтқасы көлденең қимасы домалақ, бойында ойық бар. Ыдыстың беті 
тегістелген, қызғылт-қоңыр ангобпен әрленген. Бір саптыаяқта тік тұтқа бар, жартылай домалақ 
пішінді, жоғарғы бөлігі ыдысқа, ернеуден сәл төмен тіркелген.

4‑түр – бітімі банкі тәрізді, мойны ойыс, ернеуі тік, сәл сыртқа қисайған, шеті домалақ, түбі 
жайпақ. Бітімнің ортасында ілмек тәрізді тұтқа бар. Тұтқасы көлденең қимасы домалақ, бойында 
ойық бар. Ыдыстың беті тегістелген, қызғылт-қоңыр ангобпен әрленген. Осындай саптыаяқтар 
Майбұлак, Ақтерек және басқа да қорымдардан табылған [Айтқұл, Толемисова 2011: 52–56; Айткұл 
және т. б. 2018: 137–142; Мякишева 2021: 92–98].

Кейбір қыш ыдыстардың тұтқалары өте ерекше бекітілген. Ыдыстың қабырғасында тесіктер 
жасалып, оларға қимасында сопақша келген саздан есіп жасалған жіптер енгізілген. Ішкі жағынан 
шыққан ұштарын әдетте қабырғаға тегістеп, ал сыртқы жағынан саз қосып, тұтқаның ыдыс 
қабырғасына өтетін жерін тегістеген.

К.А. Ақышевтың талдауына сүйенсек, Жетісудың қыш бұйымдары Орталық Азия мен Ертіс 
бойы қыштарынан түбегейлі ерекшеленеді. Мұнда ашық пішінді ыдыстар басым, көбіне тұтқасыз 
және басқа шыққан бөлшектері жоқ, ең бастысы – домалақ пішінді, қолмен жасалған шағын 
ыдыстар ұзақ уақыт қолданылған [Акишев, Кушаев 1963: 266–268].

Күйдірілу көбіне біркелкі емес, қалпына келтірілген немесе тотықсыз режимде жүргізілген, 
бұл ыдыстарға қызыл-қоңырдан сұр және қара түске дейін рең береді, кейде дақтар түрінде. Мұндай 
ыдыстар б.д.д. IV–III ғғ. жатады; тұрмыста сұйық сусындар (қымыз, ашыған сүт өнімдері) ішу үшін, 
жерлеу рәсімдерінде ритуалдық сусындар құю үшін қолданылған. Ұқсас ыдыстар Іле алқабынан, 
Қапшағай су электростанциясы суқоймасы аймағында жүргізілген археологиялық зерттеу кезінде 
табылған [Акишев, Кушаев 1963]. 

Мұндай саптыаяқтар ақсүйек сақтардың «ақырет қазынасынан» табылған (мысалы, Шіліктен 
өзені алқабы мен Берел обалары) [Самашев және т. б. 200: 66–91; Калиева 2019: 72–85]. Олардың 
ойынша, сусынды ыдыс өлген адамға ақыретте қажет болады деп есептелген. Мүмкін, олар жалпы 
ас кезінде, құрбандықтар және еске алу немесе ас беру кезінде қолданылған, бұл көшпелі тұрғындар 
мәдениетінің маңызды бөлігі болған.

Үшінші топ: көзелер – коллекцияда Сарытоғай І қорымы мен Шошанай елді мекені маңындағы 
жерлеуден алынған 12 дана көзе көрсетілген (4-сур.). Көзелердің өлшемдері: биіктігі 8,5–13 см, 
ернеуінің диаметрі 10–15 см.

Көзелерді мойны мен бүйіріне өтетін пішініне қарай үш түрге бөлуге болады:
1‑түр – бітімі домалақ, мойны қысқа цилиндрлік, бітімге өткізу жері тік емес бұрышпен өтеді, 

ернеуі тік, шеті көлденең кесілген. Ыдыстың беті қоңыр ангобпен әрленген, күйе іздері бар.
2‑түр – бітімі домалақ, мойны қысқа тік немесе аздап ойыс, бітімге тегіс өтетін, ернеуі тіке, 

аздап сыртқа қарай иілген, шеті көлденең кесілген немесе домалақ. Ыдыстың беті қоңыр ангобпен 
әрленген, күйе іздері бар.

3‑түр – бітімі домалақ, мойны жоқ, ернеуі тік, шеті көлденең кесілген, ішке және сыртқа аздап 
иілген, түбі домалақ. Ыдыстың беті қоңыр ангобпен әрленген, күйе іздері бар.

Коллекциядағы көзелердің негізгі пішіні Жетісу қыш ыдыстарына тән. Мұндай ыдыс 
пішіндері мына қорымдардан кездеседі: Үңгір-Қора I, 33 және 27 обалары; Өтеген III; Қапшағай 
III; Бесшатыр, Тайғақ I, Шолақ-Жиде I, Ақтерек, Майбұлақ және басқалары [Акишев, Кушаев 1963: 
266–268].

Ыдыстардың қабырғаларында күйе іздері бар, ол көбінесе ыдыстың ішкі бетінде – иығында, 
ернеуі мен түбінде сирек. Сыртқы бетінде күйе көбіне ернеу мен иығында байқалады. Ыдыстың 

3-сур. 2-топ – саптыаяқтар. I тип – a, b, c; II тип – a; III тип – a, b; IV тип – a. 
Фотосурет Ә.Ж. Амаргазиеванікі, орындаушы: Е.Ж. Рахманқұлов

Fig. 3. Group 2 – mugs. Type I – a, b, c; Type II – a; Type III – a, b; Type IV – a. 
Photo by A. Amargaziyeva; Prepared by E. Rakhmankulov

Рис. 3. Группа 2 – кружки. I тип – a, b, с; II тип – a; III тип – a, b; IV тип – a. 
Фото А.Ж. Амаргазиевой, исполнитель: Е.Ж. Рахманкулов

4-сур. 3-топ – көзе. I тип – a; II тип – a, b, c; III тип – a, b, c, d. 
Фотосурет А.Ж. Амаргазиеванікі, орындаушы: Е.Ж. Рахманқұлов
Fig. 4. Group 3 – pots. Type I – a; Type II – a, b, c; Type III – a, b, c, d. 

Photo by A. Amargaziyeva; Prepared by E. Rakhmankulov
Рис. 4. Группа 3 – горшки. I тип – a; II тип – a, b, с; III тип – a, b, с, d. 

Фото А.Ж. Амаргазиевой, исполнитель: Е.Ж. Рахманкулов

қалған бөліктерінде күйе қабаты әдетте болмайды. Көптеген қыш бұйымдарда күйе және ыстың 
іздері бар, бірақ олар әрдайым тамақ пісірумен байланысты бола бермейді. Кейбір жағдайларда 
мұндай іздер ыдысты күйдіру кезінде пайда болады. Күйенің тамақпен байланысын дәл айту үшін, 
оны арнайы зерттеу қажет, сондай-ақ ыдыс беттерінде орналасу сипатына бақылау жасау керек 
[Краева 2015: 103].

Төртінші топ: құмыралар – коллекцияда Сарытоғай І қорымынан (№ 1 оба, 3‑тізбек) және 
Шырын (3-оба) қорымынан алынған 5 дана құмыра ұсынылуда (5-сур.).

Құмыралардың өлшемдері: биіктігі 8,3–20,5 см, ернеуінің диаметрі 9,3–13 см, бітімінің 
диаметрі 9,7–14,2 см.

Коллекцияда құмыраның екі түрі ерекшеленеді:
1‑түр – бітімі домалақ, мойны биік цилиндрлік, ернеуі тіке, аздап сыртқа қарай иілген, шеті 

домалақ, түбі жайпақ. Ыдыстың беті қызыл ангобпен әрленіп, жылтырлатылған. Бетінде күйе 
іздері бар.

Мұндай құмыраларды В.Д.  Кубарев пропорцияларына қарай бөлген: аласа бойлы «көзе 
тәрізді», бірақ «көзелерден» жоғары және тар мойнымен ерекшеленеді [Кубарев 1992: рис. 12, 2; 
13, 2]. Бұл, мүмкін, мәдени араласу процестерін және қыш шеберлерінің өзгеше пішіндерді жасауға 
бейімделуін көрсетеді [Бобринский 1999: 53–56]. Алайда бұл болжам үшін Пазырық мәдениетінің 
жергілікті нұсқаларының қыш жасау дәстүрін арнайы зерттеу қажет [Холошин, Му 2022: 168].

Осындай «амфора тәрізді» құмыралар, тар мойны бар, мүмкін, сусындарды сақтау және 
тасымалдау үшінға арналған, Өрнек қорымынан да белгілі (№  5 оба, II‑тізбек) [Тулегенов и др. 
2019: 131–138].

Мұндай құмыралар Іле алқабы қорымдарынан да табылған: Қапшағай III; Өтеген II; Шолақ-
Жиде; Қызлауыз III; Үңгір-Қора I; Үңгір-Қора II және т.  б. [Акишев, Кушаев 1963: 266–268]. 
Қорымдардан осындай құмыралардың табылуы олардың сакралдық мәнге ие болғанын түсіндіреді 
[Бейсенов и др. 2017: 81].

Ұқсас ыдыстар Синьцзян аймағындағы көзешілік бұйымдар коллекциясында да анықталған, 
сол аймақтың солтүстік-шығыс бөлігінен табылған. Мысалы, ұқсас қыш бұйымдар Кэцзыцзяэр 
ескерткішінің бір обасынан табылған [Му 2020]. Синьцзянның Пазырық мәдениетіне жататын 
қорымдарынан табылған қыш ыдыстар Ресей, Қазақстан және Моңғолия аумағындағы сақ-скиф 
дәуіріне жататын археологиялық материалдардың аналогтарына сай келеді [Му 2020: 120–126]. 
Осылайша, аталған құмыралар түрінің таралуы зерттеліп отырған қауымдастықтың ареалын елеулі 
кеңейтуге және оның иелерінің негізгі байланыс бағыттарын анықтауға мүмкіндік береді.

2‑түр – бітімі домалақ, біреуінің түбі конус пішінді, мойны тар цилиндрлік немесе конустық. 
Иығы мен бітімінде алтыдан тоғызға дейін шоғырланған бедерлі ойық сызықтармен безендірілген. 
Түбі диск тәрізді. Бетіне қоңыр ангоб жағылып, жылтырлатылған. Қабырғалары жұқа.

Ұқсас ыдыс, көзе шарығында жасалған, Үңгір-Қора II, Қапшағай III, Бесшатыр II 
қорымдарынан табылған, б.д.д. II  ғ. – б.д. I  ғ. жатады [Акишев, Кушаев 1963: 266–268; 
Досымбаева 2007].

К.А. Ақышев «Үйсін дәуірінің қыш ыдыстары сақ қышы сияқты ашық, шар тәрізді пішіндермен 
сипатталады. Шаруашылықтағы өзгерістерге байланысты үнемі жетілдірілуінің нәтижесінде 
олардың пішіндері толық қалыптасқан, жасалу сапасы жоғары» деген пікір білдіреді [Акишев, 
Кушаев 1963: 266–268]. Сонымен қатар, К.А. Ақышевтың көрсетуінше, сақ қышына қолмен сомдау 
тән, ал балшығына кішірейту (жұқалау) ретінде ірі құм (дресва) қосылған. Үйсін қышы да осы 
тәсілмен жасалғанымен, түбін қалыптауда кенеп матадан жасалған қалып қолданылған, бұл ыдысқа 
симметриялылық берген. Ал кішірейту (жұқалау) ретінде ұсақ түйіршікті құм пайдаланылып, 
ыдыс сапасын арттыруға мүмкіндік берген. Кейінгі кезеңге, яғни біздің заманымыздың басына 

5-сур. 4-топ – құмыралар. I тип – a, b, c; II тип – a, b. 
Фотосурет А.Ж. Амаргазиеванікі, орындаушы: Е.Ж. Рахманқұлов

Fig. 5. Group 4 – jugs. Type I – a, b, c; Type II – a, b. 
Photo by A. Amargaziyeva; Prepared by E. Rakhmankulov
Рис. 5. Группа 4 – кувшины. I тип – a, b, с; II тип – a, b. 

Фото А.Ж. Амаргазиевой, исполнитель: Е.Ж. Рахманкулов

Іле өзенінің сол жағалауындағы сақ-үйсін дәуірі 
қыш ыдыстарының жіктелуі және типологиясы 

жататын қыш ыдыстардың сыртқы беті ашық қоңыр және бозғылт қызыл түсті бояумен 
әрленген. Кей жағдайларда дөрекі жылтыратылған, сондай-ақ қолмен айналдырылатын көзе 
шарығында жасалған ыдыстар да кездеседі. Үйсін ыдыстары балшықтың бір кесегінен, құммен 
толтырылған маталы қалыптың үстіне балшықты жағу арқылы сомдалған. Осы әдіспен ыдыстың 
түбі қалыптастырылғандықтан, түбінің ішкі қабырғаларында әрдайым мата іздері сақталып, ол 
симметриялы, домалақ пішінге ие болған. Қажетті пішін алынғаннан кейін таспа жіктері, сондай-
ақ ыдыстың ішкі және сыртқы беттері түгелдей тегістеліп, үстінен жұқа сұйық балшық қабаты 
жағылған [Акишев, Кушаев 1963: 266–268].

6-сур. 5-топ – қазан. ЦМК КП 27126. Фотосурет: А. Қисабаевтікі; орындаушы: Е.Ж. Рахманқұлов
Fig. 6. Group 5 – cauldron. CMK KP 27126. Photo by A. Kisabayev; Prepared by E. Rakhmankulov
Рис. 6. Группа 5 – котел. ЦМК КП 27126. Фото А. Кисабаева; исполнитель: Е.Ж. Рахманкулов

Бесінші топ: қазандар коллекцияда барлығы бір ғана дана бар, ол Сарытоғай қонысынан, № 2 
қазбадан табылған (ҚР ҰОМ коллекциясы, КП 27126) [Қазақстанның ерте көшпелілер мәдениеті 
2009; Сақтар мен үйсіндер мәдениеті 2011: 174].

Қазандар – тағам дайындауға арналған көлемді ыдыстар болып табылады, көбіне екі тік 
орналасқан құлақша тұтқаларымен ерекшеленеді (6-сур.).

Мақсатына қарай қазанды асүйлік ыдыс қатарына жатқызуға болады. Асүйлік ыдыстар, әдетте, 
қабырғалары қалың, жасалуы дөрекілеу және сыйымдылығы үлкен болып келеді. Құлақшалары 
бар балшық қазан фрагменттері Бесшатыр қорымынан табылған. Сірә, сақтар тағам дайындау 
барысында тек балшық қазандарды ғана емес, сол кезеңде кеңінен қолданылған қола қазандарды да 
пайдаланған болуы мүмкін. Асүйлік ыдыстар саны жағынан аз және пішіндік тұрғыдан асханалық 
ыдыстарға қарағанда әлдеқайда біркелкі болған. Қазандар, белгілі болғандай, барлық дәуірлердегі 
көшпелі халықтарда әмбебап ыдыс ретінде қызмет атқарған: олар ет асуға, сүт қайнатуға, сондай-
ақ, күлше нан пісіруге және т. б. пайдаланылған [Акишев, Кушаев 1963: 104].

Асханалық ыдыстардың алуан түрлілігі сақ тайпаларының тұрмыс мәдениетінің бұрынғы 
кезеңдердегі тайпалар мәдениетімен салыстырғанда өскендігін көрсетеді. Сонымен қатар жартылай 
көшпелі өмір салты сақтарды әртүрлі ыдыс түрлерін пайдалануға мәжбүр еткенімен, олардың саны 
шектеулі болғанын да атап өткен жөн.

Алтыншы топ: ғұрыптық ыдыс (ұзынша, жалпақ). Коллекцияда барлығы бір дана, Шырын 
қорымынан табылған (№ 4 оба).

Өлшемдері: ұзындығы – 21,8 см, ені – 8,3–5,3 см, биіктігі – 3,8 см, қабырға қалыңдығы – 
0,5 см.

Ыдыс қолмен сомдау тәсілімен жасалған. Пішіні жағынан қалақша немесе шамға ұқсас. 
Жартылай сопақша пішінді, жиектері бар жалпақ түбімен ерекшеленеді. Тұмсығы жіңішкерген, 
түбінің шеті үшкірленген, ашық. Жиектері тік, қыры көлденең кесілген. Балшығы сұр түсті, беті 
күйемен жабылған, жылтыратылған, жұқа қабырғалы (7-сур.).

7-сур. 6-топ – ғұрыптық қыш ыдыс. Фотосурет А.Ж. Амаргазиеванікі; орындаушы: Е.Ж. Рахманқұлов
Fig. 7. Group 6 – ceramic ritual vessel. Photo by A. Amargaziyeva; Prepared by E. Rakhmankulov

Рис. 7. Группа 6 – керамический ритуальный сосуд. Фото А.Ж. Амаргазиевой; исполнитель: Е.Ж. Рахманкулов

Бұйымның бүкіл бетінің күйе басқанына қарағанда, оның ішінде, сірә, хош иісті заттар 
түтетілген болуы мүмкін. Сондай-ақ оны дәрілік заттар дайындау үшін пайдаланған деген болжамды 
да жоққа шығаруға болмайды. Қазіргі таңда ұқсас нұсқалар анықталған жоқ. Келешекте күйенің 

АЙТҚҰЛ Х.А., ТУЛЕГЕНОВ Т.Ж., 
АМАРГАЗИЕВА А.Ж., МЯКИШЕВА О.А. 

Іле өзенінің сол жағалауындағы сақ-үйсін дәуірі 
қыш ыдыстарының жіктелуі және типологиясы 

химиялық құрамын анықтау мақсатында жаратылыстану-ғылыми әдістерді қолдана отырып, 
толыққанды қосымша зерттеулер жүргізілетін болады.

4 Қорытынды
Жетісу аумағындағы сақ дәуіріне жататын қоныстар – жергілікті қыш өндірісінің ошақтары 

болуы мүмкін деген тұжырым жасауға негіз бар. Мұның бір дәлелі ретінде Алматы облысы 
Алатау кенті маңындағы Тұзусай қонысын атауға болады, мұнда қыш бұйымдарын дайындауға 
пайдаланылған болуы ықтимал алаң анықталған. Алайда қазіргі уақытқа дейін көне көзе 
шеберлерінің қызметін дәлелдейтін археологиялық айғақтар – жарамсыз (ақаулы, сынық) ыдыстар, 
қыш шлактары немесе күйдіру пештерінің қалдықтары табылған жоқ. Соған қарамастан, қыш 
бұйымдарының тікелей қоныстар аумағында өндірілгенін жанама түрде меңзейтін деректер бар.

Жетісудың қыш бұйымдары морфологиялық белгілері бойынша өзара ұқсас, ал салыстырмалы 
түрде сынғыш түрлері отырықшы өмір салтына көбірек сәйкес келеді. А.Н.  Бернштам қыш 
ыдыстардың шар тәрізді пішіні көшпелі өмір салтына бейімделгенін атап өткен, өйткені шар пішінді 
форма өзге конфигурациялармен салыстырғанда қысымға төзімдірек келеді [Бернштам 1941: 37; 
Акишев, Кушаев 1963: 260–264]. Осылайша, қыш ыдыстардың морфологиясы ежелгі қауымдардың 
өмір салтын, шаруашылық дағдыларын және аймақтың экологиялық жағдайларына бейімделу 
ерекшеліктерін айқын көрсетеді [Бернштам 1941: 37; Акишев, Кушаев 1963: 260–264].

Б.д.д. V ғасырдың екінші жартысынан б.д.д. III ғасырына дейін Жетісу аумағында 
қарқынды көші-қон үдерістері мен халықтың аралас жүргенін қыш бұйымдарының типологиялық 
ерекшеліктері айқын көрсетеді. Ыдыстардың пішіндері мен түрлерін талдау Жетісу сақ 
қауымдарында әртүрлі мәдени дәстүрлерді ұстанған топтардың ықпалымен қалыптасқан өзіндік 
қыш өндірісінің болғанын аңғартады.

Жетісу ескерткіштерін зерттеген Е.И. Агеева кейбір жерлеулерде алдыңғы дәуірлерге тән 
ыдыс үлгілерінің кездесетінін атап өткен. Бұл, бір жағынан, жерлеу ғұрпының генетикалық 
сабақтастығын, екінші жағынан, оның салыстырмалы түрде консервативті сипатын дәлелдейді. 
Зерттеушінің пікірінше, жерлеу ғұрпында көрініс тапқан діни рәсімдер белгілі бір тайпалық 
топтар аясында ұрпақтан ұрпаққа беріліп отырған және әртүрлі саяси бірлестіктердің (сақтар, 
үйсіндер, түркілер) құрамында сақталған [Агеева 1961: 35]. Сарытоғай I қорымы және Сарытоғай 
қонысының коллекция материалдары бұл өңірді мекендеген үйсіндердің сақтардың тікелей 
мұрагерлері болғанын және кейін қалыптасып келе жатқан Батыс Түрік қағанатының негізгі 
құрамдас бөліктерінің бірі ретінде оның құрамына енгенін көрсетеді.

Айта кету керек, қыш бұйымдарының басым бөлігі қолмен сомдау тәсілімен жасалған, 
дегенмен кейбір ыдыстар баяу айналатын шығырда ішінара өңделген. Көзе шарығында 
толықтай дайындалған ыдыстар саны аз. Кейбір бұйымдар қосымша өңдеусіз, дөрекі қолмен 
жасалғандығымен ерекшеленеді. Қышты күйдіру біркелкі болмаған әрі түсі әртекті: көптеген 
ыдыстардың бетінде қою немесе қоңыр дақтар байқалады. 

Зерттелген үлгілер арасында асүйлік ыдыстардың қабырғалары қалың, беті қатқылдау 
өңделген, ал қалған ыдыстар жұқа қабырғалы болып, құрамына айтарлықтай мөлшерде құм 
қосылған. Ыдыстарда ою-өрнек жоқ. Кейбір ыдыстар беті ашық қоңыр ангобпен әрленген, қою 
қызыл-қоңыр ангобпен жылтыратылған ыдыстар сирек кездеседі. Көпшілігінің беті қарапайым, 
жұқалап өңделген – яғни «жолақты» жылтырату деп аталатын әдіс қолданылған.

Жерлеу орнынан табылған ыдыстар арасынан «асүйлік» және «асханалық» ыдыстарды 
ажырату қиынға соғады. Ыдыстың функционалды мақсаты мен пішіні арасындағы нақты байланыс 
кейбір түрлерде ғана байқалады: ғұрыптық ыдыстар (хош иісті заттарды түтету үшін) [Краева 2017: 

ДАЛАЛЫҚ ЗЕРТТЕУЛЕР – FIELD STUDIES – ПОЛЕВЫЕ ИССЛЕДОВАНИЯ 



Қазақстан археологиясы        № 4 (30) 2025 179

390, 391], мойны ұзын және тұтқалы құмыралар, шүмегі бар ыдыстар және түтікшелі шүмекті 
қазандар. Егер ғұрыптық ыдыстар шөп немесе басқа заттарды түтету үшін қолданылған болса, 
басқа ыдыстар әдетте сұйықтықтарды сақтау және құю үшін пайдаланылған.

Асүйлік ыдыстар саны жағынан салыстырмалы түрде аз үлгілермен ұсынылған және 
асханалық ыдыстарға қарағанда пішіндерінің алуан түрлілігімен ерекшеленбейді. Қазандар 
белгілі болғандай, барлық дәуірлердегі көшпелі халықтарда әмбебап бұйымдар болып, ет және 
сүт қайнату, шелпек пісіру және басқа да шаруашылық мақсаттар үшін қолданылған [Акишев, 
Кушаев 1963: 104].

Ю.Б. Цетлиннің айтуынша, оның әзірлеген жіктелуі және типологиясы ежелгі қыш ыдысты 
тек «біртұтас зерттеу объектісі» (эмоционалды-сипаттамалық тәсілге тән) немесе «белгілер 
жиынтығы» (формалды-жіктелу тәсіліне тән) ретінде қарастыруға емес, шебердің әрекеттерінің 
нәтижесі ретінде қарауға мүмкіндік береді. Бұл әрекеттер мәдени дәстүрлерде бекітіліп, белгілі 
бір адамдық қауым шеңберінде ұрпақтан ұрпаққа берілген. Қыш өнеріндегі мәдени дәстүрлерге 
ыдыстарды жасау әдістері, оларды өндірушіден тұтынушыға жеткізу жолдары және тұрмыста 
қолдану тәсілдері кіреді [Цетлин 2012: 34].

Қыш материалдар археологиялық дереккөздердің ішіндегі ең маңызды әрі ақпараттық 
әлеуеті жоғары түрлерінің бірі болып табылады және ол әртүрлі тарихи кезеңдерде орын алған 
мәдени, экономикалық және әлеуметтік үдерістерді реконструкциялауда айрықша мәнге ие. 
Табылымдардың жаппай кездесуі, салыстырмалы хронологияны айқындаудағы сезімталдығы және 
қыш өндіру дәстүрлерінің тұрақтылығы қышты ежелгі қоғамдардың материалдық мәдениетін 
зерттеудегі негізгі дереккөздердің біріне айналдырады. Қыш кешенін зерттеу күнделікті тұрмыстық 
тәжірибелерді, шаруашылық қызмет түрлерін және ғұрыптық-ритуалдық саланы қалпына 
келтіруге мүмкіндіктер береді, сондай-ақ ежелгі халықтың әлеуметтік қоғамның ерекшеліктері мен 
дүниетанымдық түсініктерін айқындауға мүмкіндік жасайды. Қыш ыдыстардың морфологиясын, 
қалыптасу ерекшеліктерін, сипатын, конструктивтік элементтерін және пайдаланылу іздерін жан-
жақты талдау әлеуметтік құрылымның негізгі қырларын анықтауға, ыдыстардың функционалдық 
жіктелуін белгілеуге және технологиялық әрі көркемдік дәстүрлердің өзара ықпалдасуы мен 
трансформациясын қоса алғанда, мәдениетаралық байланыстардың сипатын айқындауға жағдай 
жасайды. Қыш материалының маңызы шаруашылық-экономикалық қызметті зерттеу тұрғысынан 
да айрықша, себебі ыдыстар тұрпаттамасы мен оларды дайындау технологиялары тамақтану 
ерекшеліктерімен, өнімдерді сақтау және өңдеу тәсілдерімен, сондай-ақ қолөнер өндірісінің даму 
деңгейімен тікелей байланысты. Кешенді талдау нәтижесінде алынған деректер өңір тарихы мен 
материалдық мәдениеті туралы түсініктерді едәуір кеңейтіп, ежелгі қоғамдардың даму динамикасы 
мен олардың мәдени дәстүрлерінің эволюциясын тұтас әрі көпқырлы тұрғыда зерделеуге мүмкіндік 
береді. Қыш материалдардың морфологиялық талдауы жергілікті тұрпаттамалық қатарларды 
нақтылаумен бірге, зерттеліп отырған археологиялық кешенді өңірдің далалық және тау етегіндегі 
аймақтарында оның ерте игерілу кезеңдерінде жүріп өткен мәдени-тарихи үдерістердің кең аясында 
қарастыруға мүмкіндік береді. Археологиялық зерттеу тәжірибесі қыш материалдарды талдаудың 
негізінен ескерткіштердің салыстырмалы хронологиясын анықтауға, түрлі халық топтары 
арасындағы тарихи-мәдени байланыстарды айқындауға және этномәдени трансформацияларды 
реконструкциялауға бағытталғанын көрсетеді. Аталған үдерістердің жиынтығы, түптеп келгенде, 
өңірдің қазіргі этникалық және мәдени бейнесінің қалыптасуына негіз болады.

